
Il-Bord Ewropew għall-Protezzjoni tad-Data 
 

Wara li kkunsidra l-Artikolu 63, l-Artikolu 64(2) u l-Artikolu 42 tar-Regolament (UE) 2016/679/UE tal-

Parlament Ewropew u tal-Kunsill tas-27 ta’ April 2016 dwar il-protezzjoni tal-persuni fiżiċi fir-rigward 

tal-ipproċessar ta’ data personali u dwar il-moviment liberu ta’ tali data, u li jħassar id-

Direttiva 95/46/KE (minn hawn ’il quddiem il-“GDPR”), 

 

Wara li kkunsidra l-Ftehim taż-Żona Ekonomika Ewropea (minn hawn ’il quddiem “ŻEE”) u b’mod 

partikolari l-Anness XI u l-Protokoll 37 tiegħu, kif emendat mid-Deċiżjoni Nru 154/2018 tal-Kumitat 

Konġunt taż-ŻEE tas-6 ta’ Lulju 20181, 

 

Wara li kkunsidra l-Artikoli 10 u 22 tar-Regoli ta' Proċedura tiegħu. 

 

(1) L-Istati Membri, l-awtoritajiet superviżorji, il-Bord Ewropew għall-Protezzjoni tad-Data (minn hawn ’il 

quddiem “l-EDPB jew il-Bord”) u l-Kummissjoni Ewropea għandhom jinkoraġġixxu, b’mod partikolari 

fil-livell tal-Unjoni, l-istabbiliment ta’ mekkaniżmi ta’ ċertifikazzjoni tal-protezzjoni tad-data (minn 

hawn ’il quddiem “mekkaniżmi ta’ ċertifikazzjoni”) u ta’ siġilli u marki għall-protezzjoni tad-data, bil-

għan li juru l-konformità mal-GDPR ta’ operazzjonijiet ta’ pproċessar mill-kontrolluri u mill-proċessuri, 

filwaqt li jitqiesu l-ħtiġijiet speċifiċi tal-impriżi mikro, żgħar u ta’ daqs medju.2 Barra minn hekk, l-

istabbiliment ta’ mekkaniżmi ta’ ċertifikazzjoni jista’ jtejjeb it-trasparenza u jippermetti lis-suġġetti 

tad-data li jivvalutaw il-livell ta’ protezzjoni tad-data ta’ prodotti u servizzi rilevanti.3 

(2) Il-kriterji ta’ ċertifikazzjoni jiffurmaw parti integrali minn mekkaniżmu ta’ ċertifikazzjoni. 

Konsegwentement, il-GDPR jirrikjedi l-approvazzjoni tal-kriterji ta’ mekkaniżmu ta’ ċertifikazzjoni 

nazzjonali mill-awtorità superviżorja kompetenti (l-Artikoli 42(5) u 43(2)(b) tal-GDPR), jew fil-każ tas-

Siġill Ewropew għall-Protezzjoni tad-Data, mill-EDPB (l-Artikoli 42(5) u 70(1)(o) tal-GDPR). 

(3) Meta awtorità superviżorja jkollha l-ħsieb li tipproponi l-approvazzjoni mill-EDPB ta’ siġill Ewropew 

għall-protezzjoni tad-data skont l-Artikolu 42(5) tal-GDPR, l-awtorità superviżorja għandha tiddikjara 

l-intenzjoni tas-sid tal-iskema li joffri l-mekkaniżmu ta’ ċertifikazzjoni fl-Istati Membri kollha. F’dan il-

każ, ir-rwol prinċipali tal-EDPB huwa li jiżgura l-applikazzjoni konsistenti tal-GDPR, permezz tal-

mekkaniżmu ta’ konsistenza msemmi fl-Artikoli 63, 64 u 65 tal-GDPR. F’dan il-qafas, skont l-

Artikolu 64(2) tal-GDPR, l-EDPB qiegħed japprova l-kriterji ta’ ċertifikazzjoni. 

(4) Din l-Opinjoni għandha l-għan li tiżgura l-applikazzjoni konsistenti tal-GDPR, inkluż mill-awtorità 

superviżorja, mill-kontrolluri u mill-proċessuri fid-dawl tal-elementi ewlenin, li l-mekkaniżmi ta’ 

ċertifikazzjoni għandhom jiżviluppaw. B’mod partikolari, il-valutazzjoni tal-EDPB titwettaq abbażi tal-

“Linji gwida 1/2018 dwar iċ-ċertifikazzjoni u l-identifikazzjoni ta’ kriterji ta’ ċertifikazzjoni f’konformità 

mal-Artikoli 42 u 43 tar-Regolament” (minn hawn ’il quddiem il-“Linji Gwida”) u l-Addendum tagħhom 

li jipprovdi “Gwida dwar il-valutazzjoni tal-kriterji ta’ ċertifikazzjoni” (minn hawn ’il quddiem l-

“Addendum”). 

 
1 Referenzi għall-“Istati Membri” li jsiru f’din l-Opinjoni għandhom jinftiehmu bħala referenzi għall-“Istati 
Membri taż-ŻEE”. 
2 L-Artikolu 42(1) tal-GDPR. 
3 Il-premessa 100 tal-GDPR. 

(5) Għalhekk, l-EDPB jirrikonoxxi li kull mekkaniżmu ta’ ċertifikazzjoni għandu jiġi indirizzat 

individwalment u jkun mingħajr preġudizzju għall-valutazzjoni ta’ kwalunkwe mekkaniżmu ta’ 

ċertifikazzjoni ieħor. 

(6) Il-mekkaniżmi ta’ ċertifikazzjoni għandhom jippermettu lill-kontrolluri u lill-proċessuri juru konformità 

mal-GDPR. Għalhekk, il-kriterji tiegħu għandhom jirriflettu sew ir-rekwiżiti u l-prinċipji relatati mal-

protezzjoni tad-data personali stabbiliti fil-GDPR u jikkontribwixxu għall-applikazzjoni konsistenti 

tiegħu. 

(7) Fl-istess ħin, is-sid tal-iskema għandu jiżgura l-allinjament u l-konformità tal-mekkaniżmu ta’ 

ċertifikazzjoni mal-istandards ISO u l-prattiki ta’ ċertifikazzjoni inkluż jew użati. 

(8) Bħala riżultat, iċ-ċertifikazzjonijiet għandhom iżidu l-valur lill-kontrolluri u lill-proċessuri billi jgħinu fl-

implimentazzjoni ta’ miżuri organizzattivi u tekniċi standardizzati u speċifikati li jiffaċilitaw u jtejbu 

b’mod evidenti l-konformità tal-operazzjoni tal-ipproċessar mal-GDPR, filwaqt li jitqiesu r-rekwiżiti 

speċifiċi għas-settur. 

(9) L-EDPB jilqa’ l-isforzi li saru mis-sidien tal-iskemi biex jelaboraw il-mekkaniżmi ta’ ċertifikazzjoni, li 

huma għodod prattiċi u potenzjalment kosteffettivi biex jiżguraw konsistenza akbar mal-GDPR u 

jrawmu d-dritt għall-privatezza u għall-protezzjoni tad-data tas-suġġetti tad-data billi tiżdied it-

trasparenza. 

(10) L-EDPB ifakkar li ċ-ċertifikazzjonijiet huma għodod ta’ responsabbiltà volontarji, u li l-aderenza ma’ 

mekkaniżmu ta’ ċertifikazzjoni ma tnaqqasx ir-responsabbiltà tal-kontrolluri jew tal-proċessuri li 

jikkonformaw mal-GDPR u ma tipprevenix l-awtoritajiet superviżorji milli jeżerċitaw il-kompiti u s-

setgħat tagħhom skont il-GDPR u l-liġijiet nazzjonali rilevanti. 

(11) F’din l-Opinjoni, l-EDPB jindirizza kwistjonijiet, bħall-kamp ta’ applikazzjoni tal-kriterji, l-applikabbiltà 

u r-rilevanza tal-kriterji fl-Istati Membri kollha. 

(12) Din l-Opinjoni tiffoka fuq il-kriterji ta’ ċertifikazzjoni. Fil-każ li l-EDPB jirrikjedi informazzjoni ta’ livell 

għoli dwar il-metodi ta’ evalwazzjoni sabiex ikun jista’ jivvaluta bir-reqqa l-awditabbiltà tal-kriterji fil-

kuntest tal-Opinjoni tiegħu dwarhom, din tal-aħħar ma tinkludi l-ebda tip ta’ approvazzjoni ta’ tali 

metodi ta’ evalwazzjoni. 

(13) L-Opinjoni tal-EDPB għandha tiġi adottata, skont l-Artikolu 64(2) tal-GDPR flimkien mal-Artikolu 10(2) 

tar-Regoli ta’ Proċedura tal-EDPB, fi żmien tmien ġimgħat mill-ewwel jum tax-xogħol wara li l-

President u l-awtorità superviżorja kompetenti jkunu ddeċidew li l-fajl ikun komplut. Fuq deċiżjoni tal-

President, dan il-perjodu jista’ jiġi estiż b’sitt ġimgħat oħra, filwaqt li titqies il-kumplessità tas-suġġett. 

Jekk l-opinjoni tal-EDPB tikkonkludi li l-kriterji ma jistgħux jiġu approvati b’mod arbitrarju, l-awtorità 

superviżorja tista’ tissottometti mill-ġdid il-kriterji għall-approvazzjoni meta jiġi indirizzat it-tħassib 

espress fl-Opinjoni inizjali tal-EDPB. 

 

ADOTTA L-OPINJONI LI ĠEJJA: 

1 SOMMARJU TAL-FATTI 

1. F’konformità mal-Artikolu 42(5) tal-GDPR u l-Linji Gwida, l-abbozz tal-“Istandard u Kriterji ta’ 

Ċertifikazzjoni tal-GDPR, BC 5701: 2024, Verżjoni 0.7” (minn hawn ’il quddiem “l-abbozz tal-kriterji taċ-

ċertifikazzjoni”, “kriterji ta’ ċertifikazzjoni” jew “kriterji”) ġie abbozzat minn Brand Compliance B.V., 

entità legali fin-Netherlands (minn hawn ’il quddiem is-“sid tal-iskema”), u sottomess lill-Autoriteit 

Persoonsgegevens, l-Awtorità Superviżorja kompetenti tan-Netherlands. 

2. L-Awtorità Superviżorja tan-Netherlands issottomettiet l-abbozz tal-kriterji ta’ ċertifikazzjoni lill-EDPB 

għall-approvazzjoni skont l-Artikolu 64(2) tal-GDPR fis-26 ta’ Settembru 2024. Id-deċiżjoni dwar il-

kompletezza tal-fajl ittieħdet fit-12 ta’ Novembru 2024. 

 

3. Il-mekkaniżmu ta’ ċertifikazzjoni tal-Brand Compliance mhuwiex ċertifikazzjoni skont l-

Artikolu 46(2)(f) tal-GDPR maħsub għal trasferimenti internazzjonali ta’ data personali u għalhekk ma 

jipprovdix salvagwardji xierqa fi ħdan il-qafas ta’ trasferimenti ta’ data personali lejn pajjiżi terzi jew 

organizzazzjonijiet internazzjonali skont it-termini msemmija fl-ittra (f) tal-Artikolu 46(2). Fil-fatt, 

kwalunkwe trasferiment ta’ data personali lejn pajjiż terz jew lejn organizzazzjoni internazzjonali, 

għandu jseħħ biss jekk ikun hemm konformità mad-dispożizzjonijiet tal-Kapitolu V tal-GDPR. 

2 VALUTAZZJONI 

4. L-EDPB wettaq il-valutazzjoni tiegħu tal-kriterji ta’ ċertifikazzjoni għall-approvazzjoni tagħhom skont l-

Artikolu 42(5) tal-GDPR f’konformità mal-istruttura prevista fl-Anness 2 tal-Linji gwida (minn hawn ’il 

quddiem “Anness”) u l-Addendum tiegħu. 

2.1 Kamp ta’ applikazzjoni tal-mekkaniżmu ta’ ċertifikazzjoni u l-Mira ta’ 

Evalwazzjoni 

5. Il-mekkaniżmu ta’ ċertifikazzjoni tal-Brand Compliance fih kriterji ta’ ċertifikazzjoni għaċ-ċertifikazzjoni 

tal-operazzjonijiet ta’ pproċessar imwettqa fuq data personali minn kontrolluri jew proċessuri 

stabbiliti fl-Unjoni Ewropea (UE) jew fiż-Żona Ekonomika Ewropea (ŻEE). 

 

6. Il-kriterji ewlenin ta’ dan il-mekkaniżmu ta’ ċertifikazzjoni huma maqsuma f’sitt settijiet ta’ rekwiżiti, 

jiġifieri: Il-kuntest tal-ipproċessar tad-data, inkluża l-konformità mal-liġi rilevanti tal-UE jew tal-Istat 

Membru (sett 1), il-Kundizzjonijiet qafas organizzattiv (sett 2), il-Prinċipji fundamentali tal-attivitajiet 

tal-ipproċessar, inklużi l-prinċipji relatati mal-ipproċessar tad-data personali (sett 3), il-Protezzjoni 

teknika u organizzattiva (sett 4), l-Eżekuzzjoni operattiva, inklużi d-drittijiet tas-suġġett tad-data 

(sett 5), u s-sistema ta’ Ġestjoni (sett 6). 

 

7. L-applikanti għaċ-ċertifikazzjoni taħt din l-iskema għandhom ikunu kontrolluri jew proċessuri. Dan 

jinkludi proċessuri li huma fdati direttament bl-ipproċessar ta’ data personali minn kontrollur skont it-

tifsira tal-Artikolu 4(7) tal-GDPR kif ukoll sottoproċessuri. L-operazzjonijiet ta’ pproċessar imwettqa 

(parzjalment) bħala sottoproċessar se jiġu ċċertifikati fil-kapaċità organizzattiva ta’ proċessur. 

 
8. Il-Bord jinnota li l-mekkaniżmu ta’ ċertifikazzjoni ma jistax jintuża biex jiċċertifika operazzjonijiet ta’ 

pproċessar fejn żewġ kontrolluri jew aktar jiddeterminaw flimkien l-finijiet u l-mezzi skont l-

Artikolu 26(1) tal-GDPR (kontrolluri konġunti). Il-mekkaniżmu ta’ ċertifikazzjoni ma jistax jintuża biex 

jiċċertifika operazzjonijiet ta’ pproċessar minn organizzazzjoni li tinsab barra mill-UE jew miż-ŻEE. 

Barra minn hekk, il-mekkaniżmu ta’ ċertifikazzjoni ma jistax jintuża bħala għodda ta’ trasferiment 

skont it-tifsira tal-Artikolu 42(2) u l-Artikolu 46(2)(f) tal-GDPR. 

 

2.2 Operazzjonijiet ta' pproċessar 

9. Il-mekkaniżmu ta’ ċertifikazzjoni jista’ jiġi applikat għall-ipproċessar ta’ data personali irrispettivament 

mit-tip u mid-daqs tal-organizzazzjoni u irrispettivament min-natura tal-prodotti jew is-servizzi li 

jipprovdi. Għalhekk, il-kamp ta’ applikazzjoni tal-mekkaniżmu ta’ ċertifikazzjoni mhuwiex limitat għal 

ċerti tipi ta’ operazzjonijiet ta’ pproċessar u jippermetti ċ-ċertifikazzjoni ta’ kwalunkwe operazzjoni ta’ 

pproċessar minn kontrollur jew proċessur. Għaldaqstant, huwa ta’ importanza fundamentali li r-

rekwiżiti metodoloġiċi jiġu osservati, peress li dan huwa l-uniku mod kif tiġi żgurata applikazzjoni 

uniformi tal-kriterji ta’ ċertifikazzjoni u livell komparabbli ta’ ttestjar fi proċeduri ta’ ċertifikazzjoni 

differenti. L-għan huwa li jiġu żgurati l-komparabbiltà u r-riproduċibbiltà taċ-ċertifikazzjonijiet 

maħruġa u r-riżultati tagħhom. 

2.3 Legalità tal-ipproċessar 

10. Il-kriterji jirrikjedu l-eżaminazzjoni ta’ jekk l-operazzjonijiet ta’ pproċessar ta’ kontrollur jikkonformawx 

mad-dispożizzjonijiet tal-Artikolu 6 (it-Taqsima 6.1.2 tal-kriterji) u, fejn applikabbli, mal-Artikolu 9 (it-

Taqsima 6.1.2.h tal-kriterji) kif ukoll mal-Artikolu 10 tal-GDPR (it-Taqsima 6.1.2.i tal-kriterji). 

Għalkemm il-konformità mal-prinċipju tal-legalità tal-ipproċessar hija obbligu tal-kontrollur, proċessur 

xorta jrid jaderixxi ma’ rekwiżiti speċifiċi f’dan il-kuntest (it-Taqsima 6.2 tal-kriterji). Dawn ir-rekwiżiti 

huma mmirati b’mod partikolari biex jiżguraw li l-awtorizzazzjoni għall-ipproċessar tad-data tkun 

derivata b’mod leġittimu mill-kontrollur u li l-proċessur jappoġġa lill-kontrollur biex jikkonforma mal-

GDPR, inkluż il-prinċipju tal-legalità. 

2.4 Prinċipji tal-ipproċessar tad-data 

11. Il-kriterji jistabbilixxu rekwiżiti speċifiċi għall-valutazzjoni tal-prinċipji kollha relatati mal-ipproċessar 

ta’ data personali skont it-tifsira tal-Artikolu 5 tal-GDPR (it-Taqsima 6 tal-kriterji). F’dak li jikkonċerna 

r-rekwiżiti għall-proċessuri, iridu jiġu vvalutati kriterji separati f’dan il-kuntest (it-Taqsima 6.2 tal-

kriterji). Kif imsemmi qabel, il-fokus primarju tar-rekwiżiti għall-proċessuri huwa li jappoġġaw lill-

kontrollur fl-implimentazzjoni tal-konformità mal-prinċipji. 

2.5 Obbligi ġenerali tal-kontrolluri u tal-proċessuri 

12. Il-kriterji jirriflettu dwar ir-relazzjoni bejn il-kontrolluri u l-proċessuri. B’mod partikolari, il-kriterji 

jistabbilixxu l-obbligu għall-kontrolluri u għall-proċessuri li jikkonformaw mar-rekwiżiti relatati mal-

esternalizzazzjoni tal-attivitajiet ta’ pproċessar, li jinkludi, fost affarijiet oħra, l-aderenza mad-

dispożizzjonijiet tal-Artikolu 28(3) tal-GDPR (it-Taqsima 8.5 tal-kriterji). F’dak li jikkonċerna l-

proċessuri, dawn iridu jikkonformaw ukoll mar-rekwiżiti speċifiċi għall-ipproċessar taħt l-awtorità ta’ 

kontrollur (it-Taqsima 8.6 tal-kriterji). Barra minn hekk, ġew stabbiliti rekwiżiti ulterjuri biex jitqiesu ċ-

ċirkostanzi tas-sottoproċessar (it-Taqsima 6.2.e u b’mod partikolari t-Taqsima 8.6.g tal-kriterji). 

 

13. Il-kriterji jivverifikaw il-kontenut tar-rekords tal-attivitajiet ta’ pproċessar f’konformità mal-Artikolu 30 

tal-GDPR (it-Taqsima 1.1 tal-kriterji). F’dan il-kuntest, issir distinzjoni bejn il-kontenut meħtieġ ta’ 

rekord tal-attivitajiet ta’ pproċessar għall-kontrolluri u l-proċessuri f’konformità mal-Artikolu 30(1) u 

(2) tal-GDPR. 

 
14. Il-kriterji jirrikjedu li l-applikanti jaħtru Uffiċjal tal-Protezzjoni tad-Data (UPD) f’konformità mal-

Artikolu 37 tal-GDPR. Barra minn hekk, il-kriterji jiżguraw li r-rekwiżiti skont l-Artikoli 37 sa 39 tal-GDPR 

jiġu ssodisfati (it-Taqsima 5.3.2 tal-kriterji). 

 
15. Fir-rigward tal-prinċipju tar-responsabbiltà skont l-Artikolu 5(2) u l-Artikolu 24 tal-GDPR, huma 

stabbiliti rekwiżiti għall-organizzazzjoni tal-protezzjoni tad-data u l-mekkaniżmi ta’ rappurtar (it-

Taqsima 5.1 u 5.3 tal-kriterji), kif ukoll għall-implimentazzjoni tal-politiki dwar il-protezzjoni tad-data 

(it-Taqsima 5.2 tal-kriterji). 

2.6 Drittijiet tas-suġġetti tad-data 

16. Il-kriterji jipprovdu rekwiżiti adegwati għad-drittijiet tas-suġġett tad-data f’konformità mal-Kapitolu III 

tal-GDPR. L-ewwel nett, jiġu indirizzati r-rekwiżiti ta’ trasparenza f’dak li jirrigwarda l-informazzjoni, il-

komunikazzjoni u l-modalitajiet għall-eżerċizzju tad-drittijiet tas-suġġetti tad-data, segwiti minn eżami 

dettaljat tad-drittijiet rispettivi tas-suġġett tad-data (it-Taqsima 8.4 tal-kriterji). F’dak li jikkonċerna r-

rekwiżiti għall-proċessuri, huma stabbiliti dispożizzjonijiet speċifiċi għall-obbligi ta’ assistenza (it-

Taqsima 8.4.11 tal-kriterji) 

 

2.7 Riskji għad-drittijiet u għal-libertà 

17. Il-kriterji jirrikjedu li l-kontrollur ikun konxju mir-riskji possibbli għad-drittijiet u l-libertajiet ta’ persuni 

fiżiċi għall-ipproċessar tad-data involuti fil-mira ta’ evalwazzjoni. Jekk l-ipproċessar ta’ data personali 

x’aktarx jirriżulta f’riskju għoli għad-drittijiet u l-libertajiet ta’ persuni fiżiċi, bosta kriterji jiżguraw li l-

applikant juri li r-rekwiżiti tal-Artikolu 35 tal-GDPR jiġu ssodisfati (it-Taqsima 7.3 tal-kriterji). Barra 

minn hekk, huma stipulati wkoll rekwiżiti speċifiċi għall-obbligi ta’ assistenza tal-proċessuri skont l-

Artikolu 35 tal-GDPR. 

2.8 Miżuri tekniċi u organizzattivi li jiggarantixxu l-protezzjoni 

18. Il-kriterji jirrikjedu l-applikazzjoni ta’ miżuri tekniċi u organizzattivi bbażati fuq standard ta’ sigurtà tal-

informazzjoni li jipprovdi kunfidenzjalità, integrità u preċiżjoni tad-data personali pproċessata u r-

reżiljenza tas-sistema tal-ipproċessar. Il-kriterji jirrikjedu wkoll l-applikazzjoni ta’ miżuri għall-

implimentazzjoni tal-protezzjoni tad-data mid-disinn u b’mod awtomatiku f’konformità mal-Artikolu 

25 tal-GDPR (it-Taqsima 7.4 tal-kriterji). Il-kriterji jistabbilixxu rekwiżiti speċifiċi għall-kontrolluri 

rigward il-valutazzjoni tan-notifika ta’ ksur ta’ data personali lill-awtorità superviżorja u, fejn meħtieġ, 

il-komunikazzjoni ta’ tali ksur ta’ data personali lis-suġġett tad-data f’konformità mal-Artikoli 33 u 34 

tal-GDPR (it-Taqsima 8.8 tal-kriterji). F’dan il-kuntest, huma deskritti wkoll l-obbligi speċifiċi għall-

proċessuri, b’mod partikolari fir-rigward tal-identifikazzjoni ta’ ksur ta’ data personali u l-

komunikazzjoni mal-kontrollur (it-Taqsimiet 8.8.1 u 8.8.4 tal-kriterji). 

2.9 Kriterji sabiex tintwera l-eżistenza ta’ salvagwardji xierqa għat-trasferiment ta’ 

data personali 

19. Il-kriterji jirrikjedu l-identifikazzjoni tat-trasferimenti ta’ data personali kollha lejn pajjiżi terzi u lejn 

organizzazzjonijiet internazzjonali involuti fil-mira ta’ evalwazzjoni u s-sostanzjar tal-għażla magħmula 

rigward il-mekkaniżmu ta’ trasferiment ta’ data li jipprevedi salvagwardji xierqa, skont il-Kapitolu V 

tal-GDPR (it-Taqsima 8.7 tal-kriterji). Il-kriterji jipprovdu proċedura għall-valutazzjoni tat-trasferimenti 

maħsuba, bħall-monitoraġġ tal-legalità tagħhom. 

 

3 KRITERJI ADDIZZJONALI GĦAL SIĠILL EWROPEW GĦALL-

PROTEZZJONI TAD-DATA 

20. Skont il-Linji Gwida, il-valutazzjoni għandha tinkludi l-mistoqsija dwar “jekk il-kriterji humiex kapaċi 

jqisu l-liġijiet jew ix-xenarji tal-protezzjoni tad-data tal-Istat Membru”. It-Taqsima 4.3 tal-kriterji 

tirrikjedi li l-applikant jikkonforma mal-liġi applikabbli nazzjonali u rilevanti dwar il-protezzjoni tad-

data speċifika għas-settur. L-organizzazzjoni għandha tidentifika, tanalizza u tiddokumenta b’mod 

korrett u komprensiv il-liġijiet u r-regolamenti rilevanti tal-Istat Membru jew speċifiċi għas-settur 

applikabbli għall-ipproċessar ta’ data personali fil-mira ta’ evalwazzjoni. Id-dokumentazzjoni għandha 

tidentifika l-persuna/i responsabbli għall-abbozzar tal-qafas legali nazzjonali jew speċifiku għas-settur 

li huwa rilevanti għall-mira ta’ evalwazzjoni u l-għarfien espert legali tagħhom. Barra minn hekk, il-

Bord jifhem li l-adegwatezza tal-identifikazzjoni u l-elaborazzjoni ta’ dak il-qafas legali hija 

ddeterminata mill-korp ta’ ċertifikazzjoni. 

 

4 KONKLUŻJONIJIET / RAKKOMANDAZZJONIJIET 

21. Bħala konklużjoni, l-EDPB jikkunsidra li l-kriterji ta’ ċertifikazzjoni tal-Brand Compliance huma 

konsistenti mal-GDPR u japprovahom skont il-kompitu tal-Bord definit fl-Artikolu 70(1)(o) tal-GDPR, li 

jirriżulta f’ċertifikazzjoni komuni (Siġill Ewropew għall-Protezzjoni tad-Data). 

22. L-EDPB se jirreġistra l-mekkaniżmu ta’ ċertifikazzjoni “Standard u Kriterji ta’ Ċertifikazzjoni tal-GDPR, 

BC 5701:2024, Verżjoni 0.7” fir-reġistru pubbliku tal-mekkaniżmi ta’ ċertifikazzjoni u tas-siġilli u l-marki 

tal-protezzjoni tad-data skont l-Artikolu 42(8). 

5 OSSERVAZZJONIJIET FINALI 

23. Din l-opinjoni hija indirizzata lill-awtorità superviżorja tan-Netherlands u se ssir pubblika skont l-

Artikolu 64 (5)(b) tal-GDPR. 

Għall-Bord Ewropew għall-Protezzjoni tad-Data 
 
Il-President 
Anu Talus 


